
Formfræði tungumálsins á sýningu í D-sal
 Sýning Elsu Jónsdóttur Ljáðu 
eyra verður opnuð í D-sal 
Hafnarhússins í kvöld kl. 20. Í 
verkum sínum leggur Elsa stund 
á formfræði tungumálsins, letur, 
orð og tilvísanir, að því er fram 
kemur í tilkynningu. „Skúlptúrar, 
hljóðmynd og innsetning ljósa […] 
bjóða upp á margþættan lestur. 
Við fyrstu sýn má greina gaman-
semi; form, hljóð og dularfull 
lýsing mynda líflegt samspil. Við 
nánari athugun, þegar við leyfum 
okkur að leggja raunverulega við 
hlustir, vakna róttækari fagur-
fræðilegar spurningar: Getur 
mannleg skynjun verið tjáð í gegn-
um form? Er athygli virkt ferli 
sköpunar? Hugurinn blómstrar 
þegar hlustun verður sjón. Hlust-
un er athygli. Að hlusta er skiln-
ingur. Að hlusta er ást,“ segir þar 

einnig. Elsa hefur starfað í mynd-
listartvíeykinu Krot & Krass, sem 
unnið hefur ýmis veggverk hér á 
landi og erlendis, og tekið þátt í 
rekstri listamannarýma, svo sem 
Fúsk í Gufunesi. Sýningin stendur 
til 21. september.

Listir Í verkum sínum rannsakar Elsa 
m.a. hlustun, athygli og skilning.

Íris Björk styrkþegi á Bayreuth-hátíðinni
Sópransöngkonan Íris Björk Gunnarsdóttir 
verður styrkþegi íslenska Wagnerfélagsins á 
Bayreuth-hátíðinni í ár að því er fram kemur 
á facebooksíðu félagsins sem hefur sent 
styrkþega á hátíðina frá árinu 1996. „Það sem 
meira er, þá hefur hún verið valin, ásamt átta 
öðrum sólistum (+ þremur meðleikurum), til 
að koma fram á styrkþegatónleikunum 16. 
ágúst. Þetta er mikill heiður og ekki auðsótt, 
því styrkþegarnir eru yfir 200 talsins og 
mjög margir þeirra sækja um að syngja á 
tónleikunum og senda inn hljóðprufur. Við 
hjá Wagnerfélaginu erum gríðarlega stolt og 
formaðurinn hlakkar til að vera viðstaddur,“ 
segir jafnframt á síðunni.Styrkþegi  Íris Björk var valin.

Í 
Verksmiðjunni á Hjalteyri 
stendur nú yfir sýning á verk-
um þriggja vídeólistamanna, 
sýningarteymisins Philippe-Au-

berts Gauthiers og Tanyu St-Pierre 
ásamt Julie Tremble. Philippe- 
Aubert og Tanya sýna tvö misviða-
mikil verk og það sama á við um 
Julie. Sýningin er mikið sjónarspil í 
hráum sýningarsalnum sem ramm-
ar af fjölbreytt myndefnið auk þess 
sem knýjandi hljómheimur glymur 
innan veggja salarins. Auk verka 
þeirra þriggja er á þriðju hæðinni 
boðið upp á kynningu á vídeóverk-
um sjö ungra listamanna sem, eins 
og hin þrjú, eru einnig frá Montreal.

Sýningin er hluti listamannaskipta 
á milli Verksmiðjunnar á Hjalteyri 
og Dazibao-listamiðstöðvarinnar í 
Kanada. Á þeim forsendum koma 
Gústav Geir Bollason og Þorbjörg 
Jónsdóttir til með að sýna úti á 
vegum Verksmiðjunnar.

Montreal hefur lengi verið öflug 
miðstöð fyrir tölvuvinnslu kvik-
myndaefnis. Þar er fjöldi fyrirtækja 
sem sérhæfa sig í gerð og þróun 
myndefnis fyrir kvikmynda- og 
tölvuleikjaiðnaðinn. Listamennirnir 
sem hér um ræðir vinna á þeim 
grundvelli í verkum sínum en þau 
eru öll unnin með aðferðum tölvu-
studdrar myndgerðar og vörpunar. 
Öll þrjú nota fjölþætta möguleika 
kvikunar- og kvikmyndaforrita til 
að skapa fjölbreyttan mynd- og 
hljóðheim sem byggist á aðferðum 
tölvustuddrar kvikmyndunar. Þær 
víddir sem áhorfendum er veittur 
aðgangur að eiga sér uppruna í 
raunverulegu kvikmyndaefni sem 
í meðförum listamannanna er 
umbreytt í fantasíur sem byggjast á 
hugmyndum vísindaskáldskapar og 
eru tilvísun í ímyndaða heima.

Tanya St-Pierre og Philippe- 
Aubert Gauthier eiga verk sem 
eru í fyrsta sal Verksmiðjunnar 
og á annarri hæð rýmisins. Fyrra 
verkið ber titilinn „Dans un état 
hypnagogique – L’installation“ („Í 
dáleiðsluástandi – innsetningin“) 
og er verk þar sem áhorfandinn 

ferðast í gegnum sýndarrými, á milli 
ólíkra herbergja þar sem gróður og 
húsmunir líða fyrir augum. Verkið 
er sett upp á tveimur gagnsæjum 
tjöldum í öðru meginrými Verk-
smiðjunnar sem myndar dramatíska 
umgjörð um framsetninguna. Önnur 
vörpunin er lóðrétt en hin lárétt 

og vinna þær vel saman í rýminu. 
Seiðandi hljóðrás fylgir verkinu 
sem ýtir undir draumatilfinninguna. 
Verkið vekur tilfinningu fyrir ýktum 
veruleika sem er sannarlega draum-
kenndur.

Aðferðin við gerð verka þeirra 
Tönyu og Philippe-Auberts er 
margþætt ferli sem byggist á 
menningarlegri myndaskoðun. 
Grunnþátturinn er myndir úr göml-
um húsa- og  híbýlatímaritum sem 
Philippe-Aubert nýtir til að búa til 
módel af þeim rýmum sem mynd-
irnar sýna. Þessi módel eru færð á 
tölvutækt form og unnið með þau í 
þrívíddarhugbúnaði til þess að búa 
til svið sem vídeóefnið á sér stað í.

Hitt verkið þeirra tveggja er 
staðsett á millihæðinni á milli 
meginsalanna og er þrjár myndrás-
ir sem varpað er á gólfið. Titill 
verksins er „Dans une sorte de rêve 
éveillé – L'invitation“ („Í eins konar 
vökudraumi – boðið“). Það er 75 
mínútna löng kvikmynd sem byggist 
á svipuðum forsendum og stærra 
verkið og býður upp á ferð um 
fantasíubyggingar þar sem gróður 
og náttúruleg element skipa stóran 
sess.

Í aftari salnum á fyrstu hæðinni er 
margrása vídeóinnsetning eftir Julie 
Tremble, „Abiogenesis: from stars 
to mummies“ („Uppruni lífsins: 
frá stjörnum til múmía“). Verkið 
er dæmigert fyrir vinnuaðferðir 
hennar, en þær byggjast á aðferðum 
heimildarkvikmyndagerðar við að 
myndgera niðurstöður vísindalegra 
rannsókna. Í verkum sínum býr 
Julie til ímyndaða myndheima á 
grundvelli vísindalegra aðferða, oft 
með tilvísun í vísindaskáldskap. 
Verk hennar byggjast á aðferðum 
við að birta fólki það sem ekki er 
hægt að taka myndir af í reynd, 
aðferðir sem nýttar eru til að sýna 
ósýnilega þætti veruleikans og 
túlka þannig niðurstöður vísinda-
rannsókna. Verkið birtir okkur 
gervimynd vísindalegs veruleika 
í ferðalagi þar sem farið er á milli 
ólíkra sviða vísindalegs veruleika. 
Julie ýkir þennan vísindalega 
veruleika og skapar spennu á milli 
vísindaniðurstaðna og ímyndunar, 
vísindaskáldskapar.

Á annarri hæðinni er innsetn-
ing á verki Julie, „The Ultraviolet 
Catastrophe“ („Útfjólubláar hörm-
ungar“), sem byggist á landslags- og 
náttúrukvikmyndaefni frá nyrstu 
svæðum Quebec-héraðs. Í verkinu á 
sér stað stöðug ummyndun forma og 
áferða þar sem áhorfandinn ferðast 
vítt og breitt um héraðið, og sjón-
arhornið færist stöðugt frá þröngu 
sjónarhorni á smáatriði náttúrunnar 
yfir á heildarmyndir landslags. Verk-
ið er sýnt við enda þröngs rýmisins 
á efstu hæðinni, sem eykur á fram-
andleika þess og áhrifamátt.

Hér er um að ræða áhrifamikla 
sýningu á verkum listamanna 
sem nýta sér áhrifaríkar aðferðir 
kvikmyndaeffekta til þess að skapa 
vídeóverk sem leiða áhorfendur í 
gegnum heima þar sem ímyndun og 
náttúrulegur og sögulegur veruleiki 
eiga í óstöðugu sambandi. Verkin 
eru sett upp á tilkomumikinn og 
áhrifaríkan hátt í Verksmiðjunni á 
Hjalteyri og henta rýminu vel. Þó 
er það með þessi verk, eins og oft 
á við um vídeóinnsetningar, að á 
stundum er erfitt fyrir áhorfandann 
að ná utan um heildarmynd þeirra 
og umgjörð. Þá er vert að minna á 
að leiðin til að njóta slíkra verka er 
að gefa sér tíma til að gleyma sér í 
myndheimi þeirra um stund.

Verksmiðjan, Hjalteyri
Úr fullkomnu samhengi      

Sýnendur: Julie Tremble, Philippe- 
Aubert Gauthier og Tanya St-Pierre. 
Sýningarstjóri: France Choinière. Sýn-
ingin stendur til 10. ágúst og er opin 
alla daga nema mánudaga frá kl. 14-17.

Ljósmyndir/Hlynur Helgason 

Sýningarstaður Verksmiðjan á Hjalteyri er að sögn rýnis eitt áhugaverðasta sýningarrými landsins.

Vídeóverk Í verkum sínum býr Julie Tremble til ímyndaða myndheima á 
grundvelli vísindalegra aðferða, oft með tilvísun í vísindaskáldskap. 

Litur: Iceland FL8023


